
ᓇᓗᓇᐃᔭᐅᑎᑦ
ᐃᓴᒃᓯᒪᒋᑦ ᐃᓅᓯᕐᒥ ᑲᑐᔾᔨᖃᑎᒌᑦ ᐱᓕᕆᐊᖃᕐᖓᑕ ᐊᔾᔨᒌᙱᑐᒡᒍᑎᓂᑦ ᐱᓕᕆᐊᕐᓂᑦ ᐊᒻᒪᓗ
ᐱᓇᓱᐊᕈᑕᐅᔪᓂᑦ ᐃᑲᔪᖅᑐᑎᒃ ᐃᓱᒪᖃᑦᑎᐊᖁᔨᓂᕐᒥᒃ, ᐃᓅᓯᕐᒥᒃ ᑭᐱᓯᔪᖃᖅᑐᒥᓂᐅᑎᓪᓗᒍ
ᐃᑲᔪᖃᑦᑕᓂᕐᒥᒃ ᐊᒻᒪᓗ ᐊᑑᑎᓂᖏᓐᓂᒃ ᐊᒥᓱᓂᑦ ᐃᓚᙶᖃᑦᑕᑎᓪᓗᒋᑦ ᓄᓇᕗᒻᒥ. ᐃᓴᒃᓯᒪᒋᑦ ᐃᓅᓯᕐᒥ
ᑲᑐᔾᔨᖃᑎᒌᑦ ᐃᑲᔪᕈᒪᕙᒻᒪᑕ ᕿᔅᓵᑦᑐᓂᒃ ᐊᒻᒪᓗ ᒪᑭᑉᐸᓪᓕᐊᔪᒥᒃ ᓄᓇᕗᒻᒥ ᐋᖅᑭᔅᓱᐃᖃᑦᑕᕐᓗᑎᒃ
ᐊᑐᖅᑎᑦᑎᒋᐊᒃᑲᓐᓂᖃᑦᑕᕐᓗᑎᓪᓗ ᐃᓱᒪᖃᑦᑎᐊᓂᕐᒥᒃ ᐊᒻᒪᓗ ᐃᓅᓯᕐᒨᖓᔪᓂᑦ ᐃᓚᒋᔭᐅᑎᑦᑎᓂᕐᒧᑦ
ᐱᓕᕆᐊᓂᑦ ᐱᔨᑦᑎᕋᐅᑎᓂᓪᓗ.

ᕿᔅᓵᑦᑐᓂ ᐱᔭᕆᐊᑐᔪᐊᓘᒍᓐᓇᕐᖓᑦ ᐊᒻᒪᓗ ᐊᒥᓱᐊᓘᓲᖑᓪᓗᑎᒃ ᐊᔾᔨᒌᙱᑐᒡᒍᑏᑦ ᐱᔾᔪᑕᐅᔪᑦ. ᐊᒥᓱᓂᑦ
ᐊᔾᔨᒌᙱᑐᓂᑦ ᐊᑐᕐᓇᕐᖓᑦ. ᐃᐱᓐᓂᐊᓂᐅᑉ ᐅᖓᑖᓂ, ᐱᐅᓯᕆᓲᕗᑦ ᐃᓚᙵᓂᕐᒧᑦ ᑎᒥᒃᑯᑦ, ᐃᓱᒪᒃᑯᑦ,
ᐱᐅᓯᕆᓲᑦᑎᓐᓄᑦ, ᐆᒪᓂᑦᑎᒍᑦ, ᑕᕐᓂᑦᑎᒍᑦ, ᐃᓅᓯᖅᑎᒍᑦ, ᐃᓕᖅᑯᓯᖅᑎᒍᓪᓗ ᐊᑑᑎᓂᖃᓲᖑᒻᒪᑦ.
ᐊᑦᑐᐃᔪᓐᓇᖅᑐᓂ ᐊᑐᓂᑦ ᐊᐅᓚᑦᑎᔪᓐᓇᓂᑦᑎᓐᓂᒃ ᐊᔾᔨᒌᙱᑐᒡᒍᑎᓂᑦ ᐊᒻᒪᓗ ᐃᑉᐱᓇᕐᓂᖏᓐᓂᒃ
ᐃᓅᓯᑦᑎᓐᓂᒃ ᐊᒻᒪᓗ ᐊᑐᓂᑦ ᐃᓚᙵᕋᐃᒐᑦᑕ ᐊᔅᓱᕈᕐᐸᑲᑦᑕ. 

ᓄᓇᕗᒻᒥ, ᐊᒥᓱᓂᑦ ᐃᓚᙶᖃᑦᑕᕐᓂᖅ ᐊᑦᑐᐃᕙᒻᒪᑦ ᓄᓇᓕᓕᒫᓂᑦ ᑕᒪᒃᑯᐊ ᓄᓇᓖᑦ ᐃᓚᒋᔭᐅᑎᓪᓗᒋᑦ
ᐃᓚᒋᔭᐅᙱᒃᑲᓗᐊᖅᑎᓪᓗᒋᓪᓘᓐᓃᑦ. ᐃᓅᓯᕐᒥᒃ ᑭᐱᓯᔪᖃᖅᑎᓪᓗᒍ ᓄᓇᓕᓐᓂᑦ, ᐊᓯᖏᑦ ᓄᓇᓖᑦ
ᐊᑑᑎᕕᐅᕙᒻᒥᔪᑦᑕᐅᖅ. ᐃᑉᐱᒍᓱᓪᓚᕆᑉᐸᒻᒪᑕ ᑲᓲᖃᑎᒌᓐᓂᖏᓐᓂᒃ ᓄᓇᕗᒻᒥᐅᑦ. ᐊᒥᓱᑦ ᓄᓇᓖᑦ
ᐋᖅᑭᓪᓚᑦᑖᖅᑐᑯᓘᓗᑎᒃ ᐋᖅᑭᓪᓚᑦᑖᕈᓐᓇᖃᑦᑕᖏᒻᒪᑕ ᐅᖁᒪᐃᑦᑐᒃᑰᕈᑎᖏᓐᓂᒃ ᐃᓅᓯᕐᒥᒃ
ᑭᐱᓯᔪᖃᖅᑎᓪᓗᒍ ᐊᒥᓱᓂᑦ ᐃᓚᙶᖃᑦᑕᕐᓂᖏᓐᓄᑦ. ᐊᒥᓱᐊᖅᑎᖅᑐᑎᒃ, ᑭᓪᓕᖃᖃᑦᑕᕐᖓᑦ
ᑭᒃᑯᑐᐃᓐᓇᕐᓄᑦ ᕿᔅᓵᓂᕐᒧᑦ ᐅᕝᕙᓘᓐᓃᑦ ᒪᑭᒋᐊᒃᑲᓂᕐᓂᕐᒧᑦ ᐃᓚᙵᖅᑐᒥᓂᐅᓚᐅᖅᑎᓪᓗᒋᑦ. ᐃᓚᖏᑦ
ᑭᒃᑯᑐᐃᓐᓇᐃᑦ ᑐᑭᓯᐅᒪᔪᔅᓴᐅᖃᑦᑕᖏᑦᑐᑦ ᒪᒥᓴᕐᓂᖏᑦ ᐃᓚᙵᕈᑎᒋᔪᔭᖏᓐᓂᒃ ᐃᓅᓯᕐᒥᒃ ᑭᐱᓯᔪᒥᓂᕐᓄᑦ
ᐱᒋᐊᓚᐅᕐᓯᒪᙱᒻᒪᕆᓐᓂᖏᓐᓂᒃ ᐅᕝᕙᓘᓐᓃᑦ ᐊᓂᒍᐃᓯᒪᙱᓐᓂᖏᓐᓂᒃ.

ᕿᔅᓵᓇᖅᑐᑰᓐᓂᖅ ᐊᒻᒪᓗ ᒪᑭᑉᐸᓪᓕᐊᓂᒃᑰᕐᓂᖅ ᓄᓇᓕᓐᓄᑦ, ᐃᓚᒌᓄᑦ ᐊᒻᒪᓗ ᑭᒃᑯᑐᐃᓐᓇᕐᓄᑦ
ᐱᔾᔪᑎᖃᐃᓐᓇᕆᐊᖃᕐᖓᑦ ᐊᑑᑎᓯᒪᓂᖓᓂᒃ ᐊᒥᓱᓂᑦ ᐃᓚᙶᓯᒪᓂᖏᓐᓄᑦ ᑕᒪᓐᓇ
ᐃᑉᐱᓐᓂᐊᒍᑕᐅᔪᓐᓇᖅᑐᖅ ᐱᔭᕆᐊᑐᔪᓂᑦ ᕿᔅᓵᒍᑎᖃᕐᓂᕐᒥᒃ ᐅᖁᒪᐃᑦᑐᒃᑰᕈᑎᖃᕐᓂᒥᓪᓗ,
ᑕᖃᓪᓚᕆᓐᓂᕐᒥᒃ, ᓂᙵᐅᒪᓂᕐᒥᒃ, ᖁᓱᖓᓂᕐᒥᒃ, ᓇᒻᒥᓂᖅ− ᖃᓄᐃᓕᒐᓱᖃᑦᑕᓂᕐᒥᒃ, ᖃᓄᐃᖃᑦᑕᓕᕐᓂᖅ
ᐃᓗᓯᒃᑯᑦ, ᐊᓐᓇᑦᑐᒥᓃᑦ ᐱᐅᙱᑦᑐᒋᓲᖑᓂᖏᓐᓂᒃ, ᓂᕆᐅᒋᔭᔅᓴᖃᕈᓐᓃᓂᕐᒥᒃ,
ᐊᑲᐅᙱᓕᐅᕈᑎᖃᐃᓐᓇᓕᖅᑐᓂ, ᐃᑉᐱᓐᓂᐊᒍᓐᓃᕐᓯᒪᓪᓗᓂ ᐊᑦᑕᓇᙱᑦᑐᒦᓐᓂᕐᒥᒃ ᐊᒻᒪᓗ ᑐᙵᕕᔅᓴᒥᒃ,
ᐊᒻᒪᓗ ᐃᓄᑑᑦᑎᐅᑎᓯᒪᖃᑦᑕᓂᕐᒥᒃ.

ᑖᒃᑯᐊ ᐱᕙᓪᓕᐊᔪᑦ ᐃᑲᔫᑎᐅᕗᑦ ᑐᑭᓯᕙᓪᓕᐊᓂᐊᕋᕕᑦ ᕿᔅᓵᓂᓐᓂ ᐊᒻᒪᓗ ᐱᒋᐊᕐᓂᐊᕋᕕᑦ
ᒪᒥᓴᕈᑎᒋᓂᐊᖅᑕᕐᓂᒃ ᐃᕝᕕᑦ ᒪᑭᑕᒋᐊᒃᑲᓐᓂᕈᓐᓇᖁᓪᓗᑎᑦ. ᐅᖃᐅᓯᖃᓗᐊᖅᑐᔅᓴᐅᖃᑦᑕᖏᓐᓇᕕᑦ
ᕿᔅᓵᓂᕐᒥᒃ ᐊᒻᒪᓗ ᐃᓛᓐᓂᒃᑯᑦ ᐊᑲᐅᒍᓐᓃᕈᑎᒋᖃᑦᑕᓂᐊᖅᑕᔅᓴᕆᓪᓗᒍ ᐃᓱᒪᒋᓗᒍ. ᐃᑲᔪᕈᒪᓪᓗᑕ
ᑕᒪᑐᒥᖓ ᐱᕙᓪᓕᐊᓂᕐᒥᒃ, ᑖᒃᑯᐊ ᐱᕙᓪᓕᐊᔪᑦ ᐃᓚᖃᕐᖓᑕ ᐊᔾᔨᒌᙱᑐᒡᒍᑎᓂᑦ ᑎᑎᕋᕈᑎᔅᓴᓂᑦ,
ᐃᑉᐱᒍᓱᑦᑎᐊᓂᕐᒧᑦ ᐊᑐᕋᔅᓴᓂᑦ ᐊᒻᒪᓗ ᐃᖃᐃᓕᓴᐅᑎᓂᑦ, ᐅᖃᐅᓯᐅᖃᑦᑕᕐᓯᒪᔪᓂᑦ, ᐊᒻᒪᓗ
ᓇᓗᓇᐃᕐᓯᒍᑕᐅᓯᒪᔪᓂᑦ.

ᑖᒃᑯᓂᖓ ᑲᒪᒋᔭᖃᕐᐸᓪᓕᐊᑎᓪᓗᑎᑦ ᐱᕙᓪᓕᐊᔪᓂᑦ, ᐃᖅᑲᐅᒪᒋᐊᖃᑦᑕᓂᐊᖅᑯᑎᑦ ᐃᕝᕕᑦ
ᐊᑲᐅᒋᔭᖓᓂᒃ ᐊᑐᕐᓗᑎᑦ. ᖃᐅᔨᒪᓂᐊᖅᑯᑎᑦ ᐅᓪᓗᐃᑦ ᐃᓚᖏᑦ ᐱᔭᕆᐊᑐᓂᕐᓴᐅᓲᖑᒻᒪᑕ
ᐊᓯᖏᑕ ᓴᓂᐊᓂ. ᐊᖏᕐᓯᒪᓇᓱᐊᖃᑦᑕᕐᓗᑎᑦ ᑭᓱᑐᐃᓐᓇᕐᒧᑦ ᐃᑉᐱᒋᔭᕐᓄᑦ ᐊᑐᖅᑕᕐᓂᒃ.
ᐊᖏᕐᓯᒪᖃᑦᑕᕐᓗᑎᑦ ᐃᒻᒥᓄᑦ ᐱᒋᐊᕐᓂᕐᒧᑦ ᐊᒻᒪᓗ ᓄᖅᑲᓂᕐᒧᑦ ᑕᐃᒪᐃᒋᐊᖃᕋᐃᒍᕕᑦ.
ᖃᐅᔨᒪᓂᐊᖅᑯᑎᑦ ᑖᒃᑯᐊ ᐱᕙᓪᓕᐊᔪᑦ ᐊᑑᑎᖃᕈᒫᕐᓂᐊᕐᓯᒪᒻᒪᑕ ᓂᕆᐅᒋᔭᔅᓴᖃᔨᓪᓗᑕ ᐊᒻᒪᓗ
ᐃᑲᔪᕐᓱᐃᔾᔪᑎᖃᕈᒪᓪᓗᑕ ᐃᕝᕕᑦ ᓇᒻᒥᓂᖅ ᕿᔅᓵᓇᖅᑐᒃᑰᕈᑎᖃᖅᑎᓪᓗᑎᑦ. 

ᑖᒃᑯᐊ ᐅᖃᓕᒫᒐᐃᑦ ᑭᖑᕝᕖᒍᑕᐅᙱᑦᑐᑦ ᐃᓅᓯᓕᕆᔨᓂᒃ, ᐃᓅᓕᓴᐅᑎᓂᑦ ᐅᕝᕙᓘᓐᓃᑦ
ᐋᓐᓂᐊᓯᐅᖅᑎᑎᒍᑦ ᑲᒪᒋᔭᐅᔾᔪᑎᓂᒃ. ᕿᔅᓵᓐᓂᖅ ᐃᓅᔪᓐᓃᖅᑐᖃᕐᓯᒪᑎᓪᓗᒍ ᐃᓅᓯᕐᒥᒃ
ᑭᐱᓯᔪᒧᑦ ᐊᓯᑦᑎᓐᓄᒃ ᐃᑲᔪᖅᑕᐅᔾᔪᑎᒋᒋᐊᖃᓲᕆᒐᑦᑎᒍ. ᕿᔅᓵᓐᓂᖅ ᐱᒡᒐᓇᕐᓂᕐᓵᓘᓲᖑᒻᒪᑦ
ᑐᖁᔪᖃᖅᑎᓪᓗᒍ ᓂᕆᐅᓇᙱᑦᑐᒥᒃ. ᐱᕕᖃᕐᓇᖏᒻᒪᑦ ᑕᕝᕙᐅᕗᑏᕐᓂᕐᒥᒃ. ᐃᕝᕕᑦ ᐃᓚᖏᓐᓂᒃ
ᐃᓚᖃᖃᑦᑕᕆᑦ ᐃᑲᔪᖅᑕᐅᖃᑦᑕᕐᓂᐊᕋᕕᑦ. ᑭᒃᑯᑐᐃᓐᓇᐃᑦ ᐊᔾᔨᒌᙱᒻᒪᑕ, ᐊᒻᒪᓗ ᑭᒃᑯᑐᐃᓐᓇᐃᑦ
ᐊᔾᔨᒋᙱᑕᖓᓂᒃ ᐱᐅᓯᖃᓲᖑᓪᓗᑎᒃ. ᐊᒥᓱᐊᖅᑎᖅᑐᓂ, ᐃᓅᓯᕐᒥᒃ ᑭᐱᓯᔪᖃᓚᐅᖅᑎᓪᓗᒍ
ᕿᔅᓵᓐᓂᖅ ᐊᑯᓂᐊᓗᒃ ᐊᑑᑎᓯᒪᓲᖑᒻᒪᑦ. ᐅᒡᒋᐊᕐᓇᕋᓂᓗ ᑭᒃᑯᑐᐃᓐᓇᐃᑦ ᖁᓱᖓᓕᓲᖑᒻᒪᑕ
ᐃᓅᓯᕐᒥᒃ ᑭᐱᓯᔪᖃᓚᐅᖅᑎᓪᓗᒍ, ᐊᒻᒪᓗ ᓇᒻᒥᓂᖅᑕᐅᖅ ᐃᓱᒪᖃᕈᓐᓇᕆᓪᓗᑎᒃ ᐃᓅᓯᕐᒥᓂᒃ
ᑭᐱᓯᒍᒪᒐᔭᕆᐊᔅᓴᖅ. 

Iᖃᐅᔨᒪᔭᖃᕈᔅᓯ ᑭᓇᑐᐃᓐᓴᕐᒥᒃ ᐃᓱᒪᖃᖅᑐᒥᒃ ᐃᓅᓯᕐᒥᓂᒃ ᑭᐱᓯᒍᒪᒐᔭᕆᐊᔅᓴᖅ, ᐅᖄᓚᒋᑦ
ᑲᒪᑦᓯᐊᖅᑐᑦ ᐃᑲᔪᖅᑏᑦ ᐅᖄᓚᖃᑦᑕᕐᕕᒻᒥᑦ (1-867-979-333 / 1-800-265-3333), ᑲᓇᑕᒥ
ᐃᓅᕐᓯᒥᒃ ᑭᐱᓯᓂᐅᑉ ᒥᓵᓄᑦ ᐃᓱᒫᓗᓇᖅᑐᓄᑦ ᐃᑲᔪᖅᑏᑦ ᐅᖄᓚᖃᑦᑕᕐᕕᒃ 9-8-8, ᐅᕝᕙᓘᓐᓃᑦ
ᐅᖄᓚᓗᑎᑦ ᓄᓇᔅᓯᓐᓂ ᐃᓱᒪᓕᕆᔨᓄᑦ. ᐃᓕᓐᓂᐊᕐᓯᒪᔪᓂᑦ ᓇᓪᓕᒍᓱᑦᑐᓂᑦ ᐃᓅᓯᓕᕆᔨᑕᓕᒃ
ᑕᐃᑲᓂ ᐃᑲᔪᕈᓐᓇᖅᑐᓂᑦ ᐊᒻᒪᓗ ᐃᑲᔪᕈᒪᔪᓂᑦ ᐃᓕᓐᓂᒃ. ᐃᖅᑲᐅᒪᒋᐊᕆᑦ ᐱᕕᖃᕐᓂᖅ,
ᐅᓂᒃᑳᖃᑦᑕᕐᓂᖅ ᐊᒻᒪᓗ ᐃᑲᔪᖅᑕᐅᖃᑦᑕᕐᓂᖅ ᐱᕙᓪᓕᐊᔾᔪᑎᒋᔪᓐᓇᕋᑦᑎᒍ
ᓂᕆᐅᒋᔭᔅᓴᖃᕐᓂᕐᒧᑦ ᐊᒻᒪᓗ ᐋᖅᑭᒍᑎᖃᕐᓂᕐᒧᑦ ᐊᒻᒪᓗ ᒪᑭᑕᒋᐊᒃᑲᓐᓂᕈᑎᒋᔪᓐᓇᕋᑦᑎᒍ. 

ᐊᑕᖏᖅᑐᑕ ᓇᒻᒥᓂᖅ ᒪᒥᓴᕐᓂᒃᑯᑦ ᐱᕙᓪᓕᐊᒐᑦᑕ ᐊᒻᒪᓗ ᐊᒥᓱᐊᓗᓐᓂᑦ ᐃᓕᒍᑎᔅᓴᖅᑕᖃᖅᑐᓂ
ᐃᓚᙵᖅᑐᓂ. ᕿᔅᓵᔾᔪᓯᕗᑦ ᐊᒻᒪᓗ ᕿᔅᓵᒍᑎᕗᑦ ᐃᓚᒋᔭᐅᖏᓐᓇᙳᓱᒻᒪᑕ ᐃᓅᓂᑦᑎᓐᓄᑦ ᐊᒻᒪᓗ
ᐃᓚᓕᐅᑎᒍᓐᓇᕋᑦᑎᒍ ᐃᓕᒍᑎᕗᑦ ᐃᓅᓯᑦᑎᓐᓄᑦ ᓴᐃᒪᓂᖃᕐᓗᑕ ᕿᓄᐃᓵᕐᓂᖃᕐᓗᑕᓗ.
ᕿᔅᓵᓐᓂᖅ ᐃᒫᒃ ᑕᐅᑐᙳᐊᕐᓗᒍ ᐃᒪᐃᑦᑑᔮᕐᖓᑦ ᐅᔭᕋᕐᒥᒃ ᒥᓗᕆᐊᖅᑐᓂ ᑕᓯᕐᒧᑦ, ᐊᑦᑐᐃᓂᖓ
ᐊᐅᓚᔾᔭᐃᒻᒪᑦ ᐊᑦᑐᐃᓪᓗᓂ ᑭᓱᓕᒫᑦᑎᐊᓂᑦ ᐃᓅᓯᑦᑎᓃᑦᑐᓂᑦ. ᐃᕝᕕᑦ ᐃᒻᒥᓄᑦ ᑐᙵᓇᕐᓗᑎᑦ
ᐱᔭᕆᐊᑐᔪᒃᑰᑎᓪᓗᑎᑦ ᓲᕐᓗ ᓱᓐᓇᐃᓯᐅᖅᑐᑎᑐᑦ ᐃᒪᕕᒻᒥ ᕿᔅᓵᑎᓪᓗᑎᑦ.
ᑕᕝᕘᓈᖅᑐᑑᙱᓐᓇᕕᑦ!

ᐃᓄᐃᑦ ᐅᑉᐱᕈᓱᒻᒪᑕ ᑭᓱᓕᒫᑦ ᐱᕙᓪᓕᐊᓲᖑᒋᐊᔅᓴᖏᓐᓂᒃ. ᑕᐃᒫᒃ ᐃᓱᒪᖃᕐᓂᖅ
ᐊᑑᑎᖃᓪᓚᕆᑦᑐᖅ ᐃᓄᐃᑦ ᑐᑭᓯᓯᒪᔭᖏᓐᓂᒃ, ᐃᓚᒋᔭᐅᓂᕐᒥᒃ ᐃᑉᐱᒍᓱᓐᓂᕐᒥᒃ ᐃᓚᓐᓄᑦ
ᐃᒻᒧᐊᓃᑦᑐᓂ ᑖᔅᓱᒪ ᐊᒻᒪᓗᑭᑖᑉ, ᐃᑉᐱᓇᖅᑐᓂ ᐃᓚᓕᐅᔾᔨᓂᐊᕐᖓᑦ ᓄᓇᕐᔪᐊᕐᒥᒃ. ᐃᓚᒌᑦ
ᐊᒻᒪᓗ ᑐᖅᑐᕋᐅᓰᑦ ᑲᓲᒪᒍᑕᐅᓲᖑᒻᒪᑕ ᐃᓄᒻᒧᑦ ᑭᒃᑯᑐᐃᓐᓇᕐᓄᑦ ᐊᒻᒪᓗ
ᑐᑭᓯᒍᑕᐅᓲᖑᓪᓗᓂ ᑭᓇᐅᓂᖓᓂᒃ ᐃᓕᓴᕐᓇᕈᑎᖓᓂᒃ. ᐃᓄᐃᑦ ᑕᑯᓐᓈᕐᖓᑕ ᐃᓅᕐᓯᒥᒃ
ᐊᒻᒪᓗᑭᑖᖑᓪᓗᒍ ᓱᕐᕋᓯᒪᒐᓂ ᐃᓘᓐᓇᑎᓪᓗ ᑭᒃᑯᑐᐃᓐᓇᐃᑦ ᑭᓱᓕᒫᓪᓗ
ᑲᒪᒋᔭᔅᓴᖃᖅᑐᐃᓐᓇᐅᓪᓗᑎᒃ. ᐃᓅᓯᕐᒥ ᐱᐅᓯᕆᔭᐅᕙᑦᑐᑦ ᐱᕈᖅᑐᓂᑦ, ᐆᒪᔪᓂᑦ,
ᐃᓄᓐᓂᓪᓗ ᐱᒋᐊᙵᕐᓂᖃᕐᖓᑕ ᐃᓱᖃᖅᑐᑎᓪᓗ, ᐃᓄᐃᑦ ᐅᑉᐱᕈᓱᑦᑐᑦ ᑕᒪᕐᒥᒃ ᐃᓅᓯᖅ
ᐅᑎᓲᖑᒻᒪᑦ ᐃᓚᒋᔭᐅᓂᐊᓕᕐᖓᑦ ᓄᑖᕐᒥ ᐃᓅᕐᓯᒥᒃ. ᑕᐃᒫᒃ ᐃᓄᐃᑦ ᐊᑎᖏᑦ
ᐱᒻᒪᕆᐅᓂᖃᕐᐸᑉᐳᑦ. ᐃᓄᐃᑦ ᐅᑉᐱᕆᔭᖃᕐᖓᑕ ᑕᕐᓂᖓ ᐃᓅᑉ ᐃᓅᒍᓐᓃᖅᑑᑉ
ᐊᐅᓪᓛᓲᖑᒋᐊᖓᓂᒃ ᐃᓅᕋᑖᖅᑐᒧᑦ ᐊᑦᑎᐅᔾᔭᐅᓂᐊᓕᖅᑐᓂ. ᑕᐃᒫᒃ ᑕᕐᓂᖓᑕ
ᐊᐅᓪᓛᕐᓂᖓ ᐃᑉᐱᒋᔭᐅᓕᓲᖑᕗᖅ ᐊᑦᑎᐅᔾᔭᐅᔫᑉ ᐃᓚᖏᓐᓄᑦ ᐃᓚᒌᒍᓯᖏᑦ ᑖᔅᓱᒧᖓ
ᐃᓚᖃᐅᑕᐅᓕᖅᑐᓂ, ᐃᓚᒋᔭᐅᓪᓗᑎᒃ ᐃᓕᙵᓚᐅᖅᑕᖏᑦ ᐊᒻᒪᓗ ᐃᓅᓯᖓᓂ
ᐱᐅᓯᕆᕙᓚᐅᖅᑕᖏᑦ. ᐊᑦᑏᖃᑦᑕᕐᓂᖅ ᑲᓲᒪᒍᑕᐅᓲᖑᒻᒪᑦ ᑭᖑᕚᕇᓐᓄᑦ, ᐊᒻᒪᓗ
ᐊᑦᑐᐊᒍᑕᐅᓲᖑᓪᓗᓂ ᐊᓯᖏᓐᓄᑦ ᑭᒃᑯᑐᐃᓐᓇᕐᓄᑦ ᐃᓚᒋᙱᑕᕋᓗᐊᖏᓐᓄᑦ ᐊᐅᑦᑎᒍᑦ. 

1 ᓄᓇᑦᓯᐊᑉ ᒐᕙᒪᒃᑯᖏᑦ (1996) ᐃᓅᖃᑎᒌᑦ: ᐃᓕᓐᓂᐊᕈᑏᑦ ᐃᓄᐃᑦ ᑕᑯᓐᓈᖅᑕᖏᑎᒍᑦ ᐱᓯᒪᔪᑦ, ᒪᑉᐱᒐᖅ 37. 

ᐃᓄᐃᑦ ᑐᙵᕕᖏᑦ ᒪᒥᓴᕐᓂᕐᒧᑦ
ᐃᓕᓴᖅᓯᕕᒃ ᐃᓅᓯᑦᑎᓐᓂ ᐊᑐᖅᑕᑦᑎᒍᑦ 

ᐃᕝᕕᑦ ᓇᒻᒥᓂᖅ ᒪᒥᓴᐃᔨᒋᒐᕕᑦ. 

ᖃᐅᔨᒪᔭᕇᖅᑐᑎᑦ ᑭᓱᓕᒫᑦ ᐃᕝᕕᑦ
ᖃᐅᔨᒪᔭᕆᐊᓕᖏᓐᓂᒃ ᐋᖅᑭᒍᑎᒋᓂᐊᖅᑕᕐᓂᒃ.

ᐃᓇᑕᐅᕗᑎᑦ ᐅᓂᒃᑳᖁᔭᐅᓪᓗᑎᑦ ᐃᕝᕕᑦ ᓇᒻᒥᓂᖅ
ᖃᓄᖅ ᐋᖅᑭᐸᓪᓕᐊᓚᐅᕐᓯᒪᒻᒪᖔᕐᐱᑦ. 

ᐃᓄᑑᙱᑦᑐᑎᑦ ᒪᒥᓴᕐᓂᕐᓂᒃ. 

“ᒪᑭᑕᒋᐊᒃᑲᓐᓂᕈᓐᓇᕐᓂᖅ ᑖᓐᓇ ᐊᓂᒍᐃᔪᓐᓇᕐᓂᐅᒻᒪᑦ
ᐊᓪᓛᑦ ᐋᓐᓂᓇᖅᑐᕐᔪᐊᕌᓗᒃᑰᕋᓗᐊᕈᑦᑕ

ᐊᑐᕋᔅᓴᐅᔫᔮᙱᑐᒃᑯᑦ. ᐃᓅᓯᕆᔭᕆᐊᓖᑦ ᐊᑐᕐᓗᒍ
ᓈᒻᒪᓯᔾᔭᐅᒐᓱᓐᓂᓐᓂ. ᓇᓪᓕᒋᔭᐅᕗᑎᑦ.”

 
− ᔮᓐ ᐸᕕᐊᓗᒃ, ᐃᖃᓗᒃᑑᑦᑎᐊᖅ 

“ᐃᓚᙵᕋᐃᒐᑦᑕ ᓇᓪᓕᒋᔭᑦᑎᓐᓂᒃ, ᓇᓪᓕᓐᓂᕗᑦ
ᑕᐃᒃᑯᓄᖓ ᓱᕐᕋᖃᑦᑕᖏᒻᒪᑦ. ᐊᓯᖏᓐᓄᑦ
ᐊᑐᓕᓲᖑᒻᒪᑦ ᐅᕙᒍᑦ ᐊᐅᓚᓂᖏᓐᓄᑦ,
ᐃᓅᔾᔪᓯᖏᓐᓄᑦ, ᑐᔅᓯᐊᕈᓯᖏᓐᓄᑦ,
ᓇᓪᓕᓐᓂᖓᓄᑦ. ᐃᓅᓯᕆᓚᐅᖅᑕᖏᑦ

ᐃᖅᑲᐅᒪᓇᕐᓯᓲᖑᒻᒪᑕ ᐅᕙᒍᑦ ᓄᓇᕐᔪᐊᕐᒥ
ᐊᑐᖃᑦᑕᖅᑕᖏᓐᓂᒃ. ᐱᐅᓂᕐᐹᖑᕗᖅ

ᐱᒃᑯᒍᓱᓐᓂᕐᒧᑦ ᑕᐃᒃᑯᓂᖓ ᐃᓅᓯᑦᑎᓐᓂᒃ
ᐊᑐᕐᓗᑕ ᐃᖅᑲᐅᒪᓗᒋᑦ ᐊᒻᒪᓗ ᐱᔾᔪᑎᒋᓗᒋᑦ.”

− ᐳᕆᔅᑎᓐ ᑐᑎᓐ−ᐊᕗᐊᓯᔅ

7



8


